
Katuek eragindako gaixotasuna 

Toxoplasmosia munduko infekziorik ohikoena da. Arriskurik handiena haurdunaldian izaten da 

JABIER AGIRRE 

Haurdun dagoen emakume bati eman ohi zaion aholkurik usuenetakoa hauxe izaten da: «Katuetatik urrun mantendu». Zer dela eta? Bada, katuek transmititzen duten gaixotasun batengatik: toxoplasmosia. Haurdun dagoen emakumeak harrapatuz gero, jaiotzear dagoen umetxoaren osasuna arrisku larrian egongo litzateke. 

Munduko infekziorik ohikoenetakoa da toxoplasmosia. Alabaina, kasurik gehienetan oharkabean pasatzen da. Izan ere, sintomak, agertzen direnean, gripearen oso antzekoak dira. Gainera, gorputzaren barruan denbora luzean iraun arren, parasitoak ez du kalterik eragiten. Lozorroan bezala egoten da, gaixoaren sistema immunitarioak egoki funtzionatzen baldin badu, bederen. 

Gaitzaren arriskua haurdunaldia bitartean izaten da. Karena zeharkatu, eta fetuari erasan diezaioke parasitoak. Garunean lesio oso larriak izan ditzake umeak. Infekzioaren kontrako immunitatea haurdun geratu baino 6-9 hilabete lehenago garatzen badu amak, haurtxoari infekzioa transmititzeko arriskua oso txikia da. 

Haurdun dagoen emakume batek neurri batzuk hartu behar ditu infekzioa saihesteko. Neurriak oso errazak dira, gainera. Haurdun geratzeko moduan dagoen edozein emakumek jarraitu beharko lituzke neurri horiek, haurdunaldien erdia baino gehiago ustekabean, inolako planifikaziorik gabe gertatzen baitira, normalean. 

Gaixotasun horren proba analitikoa egiten diete ginekologoek haurdun dauden emakumeei aurreneko kontrolean. Zalantzarik badago, proba errepikatu egiten da. 

NOLA HARRAPATZEN DA GAITZA? Toxoplasma gondii izeneko parasitoak eragiten du toxoplasmosia. Herritar ugarik dugu, gainera, harremana parasito horrekin. Katuen hestean betetzen den zikloaren ondorioz sortutako parasitoa da. Parasitoak urtebete baino gehiago iraun dezake ingurumenean, eta gainerako gizaki eta animaliak kutsatu. 

Hala, gorozkiekin harremana edukitzea eta parasitoak kutsatutako haragiak jatea dira infekzioa harrapatzeko modurik ohikoena. Haragia tenperatura altuan prestatuz gero, parasitoa suntsitu egiten da. Horregatik, haragia ondo egitea komeni da; are gehiago, emakumea haurdun badago. 

ZER ERAGITEN DU PARASITOAK? Gerta daiteke toxoplasmak eragindako infekzioa ia nabaritu gabe pasatzea. Baina, beste batzuetan, sukarra (arina), ondoeza orokorra, buruko mina, giharretako mina eta lepoko gongoil linfatikoetako hantura izaten dituzte gaixoek. 

Bi aste inguruko inkubazio-aldia dauka gaixotasunak. Epe horretan ez da inolako sintomarik izaten. Infekzioa gainditu ondoren, pertsona horrek ez du berriro toxoplasmsirik jasango. 

HIESA duten edo eta kimioterapia hartzen ari diren gaixoei erasaten dienean, arazo larriagoak eragin ditzake gaixotasunak. Garunari, begiei, bihotzari, birikei eta gibelari erasaten die, esaterako. 

Kasurik larriena sortzetiko toxoplasmosia da. Haurdun dagoen emakume batek toxoplasmosia harrapatzen duenean, umeari infekzioa transmititzeko arriskua %40koa da. Baina zeren arabera dago gaitzaren larritasuna? Amak gaitza noiz harrrapatzen duen da erabakigarria hori jakiteko. Infekzioa haurdunaldiaren lehen hiruhilekoan hartzen badu amak, fetuen %15 infektatuko dira, %30era igoko da zifra baldin eta infekzioa bigarren hiruhilekoan gertatzen bada, eta %65era hirugarrenean harrapatuz gero. 

Baina, infekzioa zenbat eta lehenago harrapatu, ondorioak larriagoak izango dira haurtxoarentzat. Begiko infekzioek, entzuteko arazoak, hidrozefalia, ikaskuntza-arazoak edo apoplejia atakeak izango dituzte, besteak beste. 

BA AL DAGO TRATAMENDURIK? Aipatutako ondorioak direla eta, toxoplasmosia oso kontrolatua egoten da haurdunaldian. Haurdun dagoen emakumeari probak egiten zaizkio gaitza pasatu duen eta izateko arriskua daukan jakiteko. 

Aurretik gaixotasuna jasan baldin badu, emakumea immunizatua dago. Beraz, ez dago inolako arriskurik umekiarentzat. Izan ere, amaren antigorputzek babesten dute. Ama kutsatua badago, tratamendua hartuko du. Halaber, fetua ere kutsatua dagoen ikusi beharko da. Amak ez badu gaitza pasatu, berriz, kutsatzea saihesteko neurri batzuk hartu beharko ditu. 

Jaio aurretik umea kutsatua dagoen jakiteko balio dute ekografiek eta anmiozentesiak. Fetua infektatua dagoela susmatzen bada, bi botika emango zaizkio amari: pirimetamina eta sulfadiazina. Fetua oraindik infektatu ez bada, berriz, espiramizina izeneko antibiotikoa emango zaio haurdun dagoen emakumeari. 

Dena den, toxoplasmosiaren diagnostikoa izan duen ama batengandik jaiotako edozein umeri proba diagnostikoak egitea gomendatzen da, infektatua ote dagoen frogatzeko eta, horrela balitz, tratamendua ahalik eta lasterren hasteko. 

NOLA HARTU AURREA INFEKZIOARI? Adituek hainbat arau higieniko ematen dituzte, haurdun dagoen emakumeak bete behar dituenak: 

Eskuak xaboiarekin garbitu, edozein janari manipulatu aurretik eta ondoren, ez ukitu begiak, sudurra edo ahoa esku zikinekin; janariak prestatzerakoan erabili diren tresnak garbitu eta desinfektatu; hozkailua aldian behin garbitu eta desinfektatu. 

Etxetik kanpora saihestu barazki gordinak, haragi gordinak edo gutxi eginak (toxoplasma 72 Cra hiltzen baita). 

Katua denez infekzio arrisku nagusia, ez utzi kalera ateratzen. Eta haurdun dagoen emakumeak ez luke katurik zaindu edo garbitu behar. 

